
I. ERANSKINA: TESTUINGURU TEORIKOA ETA ONDORIOAK 
 
Teknologia berrietan arazo edo arriskurik baldin badago, errua ez da teknologia berriena; 
jakinekoa dirudi, baina hala ere argitu beharra zegoen. Gakoa da tresna horiek nola erabiltzen 
ditugun eta zenbateraino ezagutzen ditugun, hortik dator arriskua. Sare sozialak erabiltzeko 
orduan, nerabeen arrisku handienetako bat da “lagun” asko dauzkatela, alegia, jende asko 
daukatela erantsita, eta haiekin guztiekin trukatzen dutela informazio pertsonala. 
 
Whatsapp sortu zenean, errealitatea aldatu egin zen. Tresna horretan taldeak sortzen dituzte, 
eta gero haietara lotzen dituzte beren gauza atsegin guztiak (gelako taldea, ikasturtekoa, 
kuadrilla, entrenamendua...). Talde horietara eten gabe loturik egoten dira, haiek dira hurbilen 
dituzten lagun-taldeak, eta, haietan zer edo zer oker eginez gero, biktimarentzat arriskugarria 
izan daiteke. 
 
Beraz, beharrezkoa da aztertzea zer egiten dugun talde horien bitartez, eta barneratzea 
edozein ekintza itxuraz xaloa kaltegarria izan daitekeela beste batentzat eta norberarentzat. 
 

 

ONDORIOAK 
 
Sareko tresna guztiek bezala, Whatsapp-ek ere aukera asko eskaintzen dizkigu, baina ondo 
erabili behar da. Gaur egun neraberik apenas baden smarthphonik gabe, eta geroz eta ikasgela 
gehiagok daukate gelako taldea. Gelako ia ikasle guztiak egoten dira talde horretara loturik. 
Etenik gabe konektaturik egoten dira, eta, oro har, eskolako informazioa trukatzeko erabiltzen 
dute, edo kalerako geratzeko, edo eskolako artxiboak bidaltzeko. 
 
Baina, beste aplikazio mota batzuetan bezalaxe, talde horiek beste gauza batzuetarako ere 
erabiltzen dituzte: taldeko argazkiak bidaltzeko, argazki pertsonalak, beste batzuen datuak, 
edo beste neska-mutil batzuk kritikatzeko. Eta, horrela, beste behin ere, ez dago oso garbi zer 
den intimoa eta zer ez. 
 
Pantaila baten atzean daudenez, eta zabaltzen duten informazioari ez diotenez balio handirik 
ematen, egiten dituzten gauza asko inoiz ere ez lituzkete egingo beste testuinguru batean. 
Atseginen dituzten gauzak hortxe daude, denak batera, eta biktima oso-oso ageriko geratzen 
da. 
 
Beste behin ere, bi gauza egin behar ditugu: horrelako tresnek eskaintzen dituzten alderdi 
interesgarrienak sustatu; eta gazteak ondo hezi, ez daitezen galdu harreman-unibertso berrian. 


